
Sorprendeiva Colombo quanto queste

Opere naturali gigantesche

A vista de foltiscime foreste

Tutte sublimemente pittoresche,

Che ad onta de vicende eterne e infeste

De stagioîn sempre en verdi e sempre fresche,

E sarvan di elementi in mezo ä lotta

Uña verginitæ sempre incorotta.

Là d’erboi colossali e d’infinite

Ciante ô vedde un mescûggio vario e spesso,

Parte abbattûe da-ô tempo e parte drite,

E tutte inviluppæ in t’un vasto intresso

De liañe, bûschi e ciante parassite;

Dove no pêuan i venti aveî l’accesso

Senza perde a so forza, a luxe ô sô,

E i ommi senza reizego e terrô.

Oh! che fondo inesausto, intatto e intrego

In quelli boschi pe mercanti e artisti.

Che prezioso legnamme pe l’impiego

Di tenzoeî e pe l’arte di ebanisti,

Quant’erbe e scorse pe-i speziæ da mego.

Quanta materia pe-i naturalisti

Ne-a so semplicitæ meno de noî

Besêugnosi i selvaggi lascian moî!...

Doppo i erboi giganti ch’appartoîsce

A tæra americana e a l’alimenta.

Un gran nûmeo di quæ solo ô perisce

Per l'opera do tempo sorda e lenta.

In moddo inesprimibile rapisce

Colombo a varietæ che ghe presenta

Un mondo de viventi in duî distinto:

Un che guidda a raxon, l’atro l'istinto.

